ЗАКОН ЗА ВИСОКА РАКОВОДНА СЛУЖБА
ГЛАВА I

ОСНОВНИ ОДРЕДБИ
Цел на законот

Член 1

Со овој закон се уредуваат опфатот на високата раководна служба, општите начела, Комисијата за висока раководна служба, условите за високите раководители и нивните одговорности, постапката за селекција на високите раководители, должностите, управувањето со учинокот, стручното усовршување и развој, платата и надоместоците на плата, како и други прашања поврзани со високата раководна служба.
Висока раководна служба
 Член 2 
(1) Висока раководна служба се високите раководители во институциите кои се непосредно одговорни пред политички избраните или именуваните лица и се врската помеѓу политичкото и административното ниво во институцијата.

(2) Одредбите на овој закон не се применуваат во судството, јавното обвинителство, институциите кои произлегуваат директно од Уставот, институциите од областа на безбедноста, одбраната, разузнавањето и Армијата на Република Северна Македонија, дипломатијата, како и во институциите кои се основани и одговараат пред Собранието на Република Северна Македонија.
Називи на високите раководни места

Член 3
 (1) Во зависност од институцијата во која се назначени, високите раководители ги имаат следните називи:

· извршен секретар и

· извршен директор.

 (2) Извршен секретар од став (1) алинеја 1 на овој член се назначува во Генералниот секретаријат на Владата на Република Северна Македонија, Државното правобранителство на Република Северна Македонија, Секретаријатот за законодавство, Секретаријатот за европски прашања, Секретаријатот за спроведување на Рамковниот договор, Инспекцискиот совет, министерствата, општините, Градот Скопје и општините во Градот Скопје.

 (3) Извршен директор од став (1) алинеја 2 на овој член се назначува во самостојните органи на државната управа и органите во состав на министерствата, како и во јавните претпријатија, јавните здравствени установи и акционерските друштва во целосна државна сопственост. 

Управување
Член 4
(1) Високите раководители управуваат со институциите, нивното севкупно работење и ресурсите со кои располагаат, со што придонесуваат за спроведување на политиките на Владата, министерствата и општините.

(2) Високите раководители ги извршуваат своите должности во согласност со Уставот, закон, други прописи донесени со закон и меѓународни договори ратификувани во согласност со Уставот.

Поимник

Член 5
Одредени изрази употребени во овој закон го имаат следното значење:

1. „Комисија за висока раководна служба“ е постојано колективно тело одговорно за спроведување на постапката за селекција на високите раководители;
2. „Комисија за избор на членови на Комисија за висока раководна служба“ е  привремено колективно тело кое го формира Комисијата за прашања на изборите и именувањата во Собранието на Република Северна Македонија, одговорна за спроведување на постапката за селекција на членови на Комисијата за висока раководна служба;
3. „Одбор“ е привремено колективно тело кое го формира Комисијата за висока раководна служба, одговорно за спроведување на поединечна постапка за селекција на висок раководител.;
4. „Самостојни органи на државната управа и органи во состав на министерствата“ се самостојните органи на државна управа основани со Законот за организација и работа на органите на државната управа и самостојните органи на државна управа основани со посебен закон;
5. „Јавни здравствени установи“ се здравствените центри со повеќе од 1.000 вработени, универзитетските клинички центри, универзитетските клиники, клиничките болници, универзитетските институти и институтите, во кои се назначуваат организациски директори;
6. „Работно искуство“ е периодот евидентиран во Агенциjaта за вработување како работен стаж, кој вработениот го поминал во работен однос по стекнување на определен степен и вид на образование и во кој вршел работи и работни задачи за кој е потребен таков степен и вид на образование;
АЛТЕРНАТИВА на точка 6: „6. Работно искуство“ е периодот кој вработениот го поминал во работен однос по стекнување на определен степен и вид на образование и во кој вршел работи и работни задачи за кој е потребен таков степен и вид на образование, кој се потврдува со доказ издаден од Агенцијата за вработување, односно Фондот за здравствено осигурување, односно Фондот за пензиско и инвалидско осигурување, како и потврда издадена од одговорно лице во правното лице;

7. „Претпоставен функционер“ е политички избран или именуван функционер, односно функционер избран на непосредни избори, кој му е непосредно претпоставен на високиот раководител, како што се претседателот на Владата, министрите и градоначалниците;
8. „ Опис на високо раководно место “ е детален преглед на работните задачи и обврски на високото раководно место, степенот и вид на образование, работното искуство, потребните општи и посебни компетенции, описот на резултатите кои треба да се испорачаат и  одговорноста на високиот раководител.  
Примена на законот

Член 6
(1) За високите раководни места се применуваат одредбите од овој закон и прописите донесени врз основа на овој закон.

(2) За прашањата кои не се уредени со овој закон, а се однесуваат на права од работен однос на високите раководители, се применуваат Законот за вработените во јавниот сектор и општите прописи за работните односи, доколку не се во спротивност со одредбите од овој закон.

ГЛАВА II
ОПШТИ НАЧЕЛА ЗА ВИСОКИТЕ РАКОВОДИТЕЛИ
Начело на еднакви услови, еднаков пристап до високите раководни места, соодветна и правична застапеност и родова еднаквост
Член 7
(1) Високите раководни места, под еднакви услови и еднаков пристап, се достапни на сите заинтересирани кандидати кои ги исполнуваат условите утврдени со овој закон.
(2) При пополнување на високите раководни места, ќе се води грижа за обезбедување соодветна и правична застапеност на припадниците на сите заедници, како и за еднаква родова застапеност.
(3) При подготовката на конечната листа по завршувањето на интервјуто, ако повеќе кандидати имаат ист број на бодови, припадникот на заедницата или полот кој не е соодветно застапен на високите раководни места има предност.
Начело на независност на високите раководители
Член 8
(1) Високите раководители се независни во својата работа со цел да овозможат ефективност и ефикасност во работата на институцијата со која управуваат.  

(2) Независноста на високите раководители се остварува во рамките на законите и со целосна професионална одговорност кон политиките и стратегиите утврдени од Владата, министерствата и општините.
Начело на конкурентност
Член 9
Пополнувањето на високите раководни места се врши со објавување на јавен оглас, при што во транспарентна, фер и конкурентна постапка за селекција, ќе се гарантира изборот на најуспешниот кандидат за високото работно место.
Начело на транспарентност и доверливост

Член 10
Високите раководители се должни да обезбедат пристап до информациите од јавен карактер на начин и под услови утврдени со закон.

Високите раководители во извршување на своите должностите со личните податоци и класифицираните информации постапуваат на начин и под услови утврдени со закон.

Начело на професионална етика, непристрасност и објективност

Член 11
(1) Високите раководители при извршувањето на обврските се должни да ги почитуваат стандардите за личен интегритет, професионална етика, забрана на судир на интереси и спречување на корупција со согласно закон и други прописи кои ги регулираат овие прашања.
(2) Високите раководители при извршувањето на обврските се должни да бидат политички неутрални и да не бидат под влијание на своите политички убедувања.
(3) Високите раководители се должни да ги почитуваат целите и да ги штитат интересите, угледот и интегритетот на институциите со кои управуваат.
Начело на самостојност
Член 12
Високите раководители се самостојни во извршувањето на своите работни задачи. 
Начело на одговорност

Член 13
Високите раководители се одговорни за последиците од нивното постапување, односно не постапување или одлучување, односно не одлучување, како и за квалитетот, ефективното и ефикасното извршување на доверените должности.
Начело на економично користење на средства

Член 14
Високите раководители, се должни материјалните средства, опремата и другите средства за работа на институцијата со која управуваат да ги користат на економичен, разумен и ефикасен начин.

ГЛАВА III
КОМИСИЈА ЗА ВИСОКA РАКОВОДНA СЛУЖБА
Статус на Комисијата за висока раководна служба
Член 15
(1)Комисијата за висока раководна служба (во натамошниот текст: Комисија за ВРС), е самостојна и независна во вршење на работите утврдени со овој закон.

(2)Комисијата за ВРС ги врши своите работи во рамки на Собранието на Република Северна Македонија.
(3) Стручните и административните работи за Комисијата за ВРС ги врши организационата единица на  стручната служба на Собранието на Република Северна Македонија, која дава поддршка на работните тела на Собранието.
(4) Членовите на Комисијата за ВРС имаат мандат од 6 години без право на повторен избор.
Состав на Комисијата

Член 16
(1) Комисијата за ВРС е составена од пет члена кои се избираат во фер и транспарентна постапка.

(2) За член на Комисијата за ВРС може да биде предложено лице кое ги исполнува следните услови:

-да има законски регулиран престој во Република Северна Македонија;

-да има високо образование со стекнати најмалку 240 кредити според ЕКТС или завршен VII/1 степен; 

-да е истакнат експерт во својата област; 

-да има најмалку 15 години работно искуство на општествено одговорни работни позиции;

- во последните 4 години да не бил пратеник во Собранието на Република Северна Македонија, член на Владата на Република Северна Македонија, градоначалник, донатор на политичка партија и да не вршел функција во органи на политичка партија;
-во моментот на изборот, со правосилна судска пресуда да не му е изречена казна или прекршочна санкција забрана за вршење на професија, дејност или должност;

(3) За член на Комисијата за ВРС може да се избере лице кое:

 -нема да биде подложно на било каков политички или друг вид притисок;
 -поседува раководни вештини и способност за работа под притисок;

 -има висок општествен углед и високи морални стандарди.
(4) При утврдувањето на составот на Комисијата за ВРС ќе се води сметка за примената на начелата на соодветна и правична застапеност, еднаква родова застапеност и професионална разноликост.  

Постапка за избор на претседател, заменик претседател и членови на Комисијата за ВРС
Член 17
 (1) Постапката за избор на претседател, заменик претседател и членови на Комисијата за ВРС започнува со објавување на јавен оглас за избор на членови кој го објавува Комисијата за прашања на изборите и именувањата на Собранието на Република Северна Македонија.
(2) Јавниот оглас од ставот (1) на овој член, Собранието на Република Северна Македонија го објавува во "Службен весник на Република Северна Македонија" и во националниот јавен радио - дифузен сервис. 
(3) Јавниот оглас од ставот (1) на овој член се објавува на веб - страниците на Собранието на Република Северна Македонија, Владата на Република Северна Македонија, Министерството за информатичко општество и администрација, Агенцијата за администрација, ЗЕЛС и Комисијата за ВРС.

(4) Рокот за пријавување или за предлагање кандидати на јавниот оглас од ставот (1) на овој член е 20 дена од денот на неговото објавување во "Службен весник на Република Северна Македонија".
(5) Секој граѓанин кој ги исполнува условите има право да се пријави на јавниот оглас од ставот (1) на овој член, а право да номинираат кандидати имаат и професионалните организации.
(6) Комисијата за прашања на изборите и именувањата на Собранието на Република Северна Македонија, во рок од десет дена од објавувањето на јавниот оглас од ставот (2) на овој член, формира Комисија за избор на членови на Комисија за ВРС.
(7) Комисијата за избор на членови на Комисијата за ВРС е составена од седум члена:

- еден член назначен од стопанските комори,

- еден член назначен од Интеруниверзитетската конференција,

- еден член назначен од ЗЕЛС,

- двајца пратеници од владејачката партија / партии,

- двајца пратеници од двете најголеми опозициски партии.
(8) Административна поддршка на Комисија за избор на членови на Комисијата за ВРС обезбедува организационата единица на стручната служба на Собранието на Република Северна Македонија, која дава поддршка на работните тела на Собранието.
(9) Комисија за избор на членови на Комисијата за ВРС го проверува исполнувањето на условите од членот 16 став (2) на овој закон и изготвува листа на кандидати кои ги исполнуваат и кандидати кои не ги исполнуваат условите.
(10) Листата на кандидатите кои ги исполнуваат условите, заедно со кратката биографија на  секој од нив, се објавува на веб страницата на Собранието на Република Северна Македонија.
(11) Истовремено со јавниот оглас од ставот (1) на овој член, Комисијата за избор на членови на Комисијата за ВРС, на веб страницата на Собранието на Република Северна Македонија објавува покана за номинација на еден претставник кој ќе учествува на јавното сослушување со право да поставува прашања на кандидатите за членови на Комисијата за ВРС за време на интервјуто, до:

- Народниот правобранител;
- Министерството за информатичко општество и администрација;
- Највисоката научна установа; 
- здруженијата на новинари, основани во согласност со закон регистрирани пред повеќе од пет години;
-граѓански организации или фондации регистрирани во согласност со законот и со искуство од најмалку пет години во областа на владеење на правото или добро владеење.
(12) Рокот за номинирање на претставници е десет дена од денот на објавување на поканата.  (13) Постапката за избор на членови на наредната Комисијата за ВРС започнува шест месеци пред истекот на мандатот на постојните членови на Комисијата.
Јавно сослушување и избор на Комисијата за ВРС
Член 18
(1) Комисија за избор на членови на Комисијата за ВРС организира јавно сослушување на  кандидатите кои ги исполниле условите утврдени во член 16 став (2) од овој закон.
(2) На јавното сослушување ќе се провери исполнетоста на условите од членот 16 став (2) од овој закон. Јавното сослушување се емитува на собранискиот канал. Ако некој од кандидатите не дојде на јавното сослушување, се смета дека ја повлекол пријавата.
(3) Рокот за одржување на јавното сослушување се објавува на веб - страницата на Собранието на Република Северна Македонија со денот на објавувањето на листата од член 17 став (10) од овој закон, а не може да биде пократок од десет дена од денот на објавувањето. 
(4) Комисија за избор на членови на Комисијата за ВРС, на јавното сослушување, покрај кандидатите, со можност да поставуваат  прашања ќе ги покани и членовите на Комисијата за прашања на изборите и именувањата, како и номинираните претставници од;
- Народниот правобранител;

- Министерството за информатичко општество и администрација;

- Највисоката научна уставнова; 

- здруженијата на новинари, основани во согласност со закон регистрирани пред повеќе од пет години и 

- граѓански организации или фондации регистрирани во согласност со законот и со искуство од најмалку пет години во областа на владеење на правото или добро владеење.
(5) Начинот на спроведување на јавното сослушување, бодување и рангирање на кандидатите се утврдува со акт што го донесува Собранието на Република Северна Македонија.
(6) По завршувањето на јавното сослушување, Комисија за избор на членови на Комисијата за ВРС ги рангира кандидатите и до Собранието на Република Северна Македонија, доставува предлог листа од најмногу десет најдобро рангирани кандидати, со образложение за секој од предложените кандидати.
(7) Од предлог листата од ставот (6) на овој член, Собранието на Република Северна Македонија ги избира петте члена на Комисијата за ВРС, а од останатите кандидати кои нема да бидат избрани ќе се дополнува Комисијата во случај на предвремен престанок на мандатот на некој од нејзините членови. 
(9) Членовите на Комисијата со тајно гласање, од своите редови го избираат претседателот на Комисијата за ВРС и неговиот заменик.
(10) Начинот на избор на членовите на Комисијата за ВРС го пропишува Министерот за информатичко општество и администрација.
(11) Комисијата за ВРС се назначува најмногу три месеци по јавниот оглас, но најдоцна еден месец пред истекот на мандатот на постојната Комисија за ВРС.

Комисија за ВРС
Член 19
Комисијата за ВРС ги врши следните работи:

- формира одбори за селекција на високи раководители (во натамошниот текст: Одбори)

- раководи со постапките за селекција на високи раководители;

-донесува Акционен план за промоција на соодветна и правична застапеност и родова еднаквост и го следи неговото спроведување, за што го известува Собранието на Република Северна Македонија во рамки на редовните годишни извештаи;

- го следи спроведувањето на овој закон во координација со Министерството за информатичко општество и администрација;

- посредува помеѓу претпоставените функционери и високите раководители во случаи на спорови околу предвремен престанок на мандатот на високите раководители, нивно разрешување и оценување на нивната работата;
- презема мерки и донесува одлуки за целосна имплементација на законот во случај на  непостапување или несоодветно постапување и одлучување на претпоставените функционери; 
- го утврдува времетраењето на мандатот на вршителите на должност на високите раководители;
- донесува интерни процедури и акти за внатрешна организација на работа на Комисијата за ВРС; 
- усвојува Етички кодекс за висока раководна служба и
- врши други работи утврдени со овој закон.
Годишен план и годишен извештај за работа на Комисијата за ВРС
Член 20
(1) Комисијата за ВРС во последните три месеци од тековната година усвојува годишен план за работа за наредната година. 

(2) Комисијата за ВРС поднесува годишен извештај до Собранието на Република Северна Македонија, најдоцна до 31 март во тековната година за претходната година. Годишниот извештај Комисијата за ВРС го доставува и до Владата на Република Северна Македонија, општината, Градот Скопје или општина во Градот Скопје и средствата за јавно информирање.

(3) На барање на Собранието на Република Северна Македонија, Комисијата за ВРС е должна да поднесе извештај и за период пократок од една година.

(4) Собранието на Република  Северна Македонија ги разгледува и усвојува извештаите од ставовите (2) и (3) на овој член.

Статус на претседателот, заменикот на престседателот и членовите на Комисијата за ВРС
Член 21
(1) Претседателот, заменикот на претседателот и членовите на Комисијата за ВРС имаат статус на избрани лица.

(2) Претседателот, заменикот на претседателот и членовите на Комисијата за ВРС функцијата ја вршат професионално и со полно работно време.

(3) Претседателот, заменикот на претседателот и членовите на Комисијата за ВРС имаат право на плата во износ од три просечни месечни плати во Република Северна Македонија според податоците објавени од Државниот завод за статистика, во претходниот месец. 

Неспоивост на функцијата претседателот, заменик на претседателот и членовите на Комисијата за ВРС со други функции
Член 22
(1) Претседателот, заменикот на претседателот односно членовите на Комисијата за ВРС не смеат:

- да раководат со државен орган или друга институција на јавниот сектор;

- да се членови на орган на политичка партија; 

- да се пратеници, советници или лица кои вршат други работи на кои ги назначува, избира или именува Собранието, Владата, општината, Градот Скопје или општина во Градот Скопје и

- да работат друга работа која ги прави несоодветни за претседател, заменик, односно членови на Комисијата за ВРС.

Престанок на мандатот на претседателот, заменик на претседателот и членовите на Комисијата за ВРС
Член 23
(1) Претседателот на Собранието може да разреши претседател, заменик на претседател односно член на Комисијата за ВРС пред истекот на мандатот: 

- на негово барање;

- ако е осуден за кривично дело;

- ако не може да ја извршува својата должност повеќе од еден месец во континуитет;

- ако тој / таа е одговорен за несовесно однесување;

- ако неоправдано е отсутен од три последователни состаноци на Комисијата за ВРС или на вкупно пет состаноци за една година;

- ако е назначен за раководител институција на јавен сектор;
- ако е назначен за член на орган на политичка партија;
- ако е избран на избори или е избран или назначен од Владата, Собранието, општина, Градот Скопје или  општина во Градот Скопје или

- ако се утврди дека дал неточни податоци во постапката за негово назначување или не дал некои информации што се важни за неговото назначување.
(2) Начинот на разрешување на член на Комисијата за ВРС го пропишува министерот за информатичко општество и администрација. 
ГЛАВА IV
УСЛОВИ ЗА ВИСОКИТЕ РАКОВОДИТЕЛИ И НИВНИТЕ ОДГОВОРНОСТИ

Општи услови за високите раководители

Член 23
(1) За висок раководител, може да биде назначено лице кои ги исполнува следните услови:

· да има регулиран претстој во Република Северна Македонија;

· да има високо образование со стекнати најмалку 240 кредити според ЕКТС или завршен VII/1 степен; 

· да има најмалку десет години работно искуство во областа, по дипломирање; 

· да има најмалку пет години работно искуство на раководно работно место;

· АЛТЕРНАТИВА на алинеа 4: - да има раководни вештини (ова е компетенција);

· во моментот на именувањето, со правосилна судска пресуда не му е изречена казна или прекршочна санкција забрана за вршење на професија, дејност или должност;

· да има задоволително ниво на познавање на еден од трите најчесто користени јазици во ЕУ (англиски, германски или француски).

(2) Покрај општите услови од ставот 1 на овој член, кандидатот за високо раководно место треба да ги исполни и посебните компетенции утврдени од Одборот за селекција. 

Одговорности на високите раководител

Член 24
(1) Извршниот директор ги имаат следниве одговорности:

- ја координира, организира и управува со работата на институцијата,

- ја претставува институцијата;

- ги презема сите правни дејства во име и за сметка на институцијата,

- одговорен е за законитоста во работата на институцијата,

- управува со вработените во институцијата;

- го извршува буџетот на институцијата;

- презема финансиски обврски и врши плаќања;

- одговорен е за јавните набавки;

- управува со имотот со кој располага институцијата;

- донесува акти за внатрешна организација и систематизација на работните места на институцијата;

- донесува финансиски и стратешки планови како и годишен план за работа на институцијата и ја организира нивната имплементација;
- донесува извештај за спроведување на годишниот план за работа на институцијата;

- донесува акти за кои е овластен со закон;

- се грижи за транспарентноста на работата на институцијата;

- врши примопредавање на севкупната институционална меморија на новиот висок раководител по истекот, односно престанокот на мандатот и

- врши други работи утврдени со закон.

(2) Извршниот секретар ги има следните одговорности:

-учествува во координацијата, организирањето и управувањето со работата на институцијата,

- раководи со вработените во институцијата;

- го извршува буџетот на институцијата;

- презема финансиски обврски и врши плаќања;

- одговорен е за јавните набавки;

- управува со имотот со кој располага институцијата;

- ги предлага актите за внатрешна организација и систематизација на работните места на институцијата;

- ги предлага финансиските и стратешките планови како и годишниот план за работа на институцијата и ја организира нивната имплементација;

- го предлага извештај за спроведување на годишниот план за работа на институцијата;

- донесува акти за кои е овластен со закон;

- се грижи за транспарентноста на работата на институцијата;

- врши примопредавање на севкупната институционална меморија на новиот висок раководител по истекот, односно престанокот на мандатот и

- презема други надлежности утврдени со закон.

Мандат на високите раководители

Член 25

(1) Високите раководители ја вршат функцијата на која се назначени за период од 5 години.

(2) Високите раководители може да бидат разрешени пред истекот на времето од ставот (1) на овој член, во случаите утврдени со овој закон. 

ГЛАВА V
ПОСТАПКА ЗА СЕЛЕКЦИЈА НА ВИСОКИТЕ РАКОВОДИТЕЛИ

Одбор за селекција
Член 26
(1) Најмалку три месеци пред истекот на мандатот на високиот раководител, претпоставениот функционер е должен да ја извести Комисијата за ВРС, за потребата од пополнување на високо раководно место. 

(2) Во известувањето од ставот (1) на овој член се наведуваат називот на високото раководно место, институцијата во која е високото раководно место кое треба да се пополни, законските надлежности на институцијата и описот на вискокото работно место. 

(3) За спроведување на постапката за пополнување на високо раководно место, Комисијата за ВРС ќе формира Одбор за спроведување на целата постапка за избор.
(4) Одборот се состои од пет членови назначени од Претседателот на Комисијата за ВРС, од кои:

- двајца членови од Комисијата за ВРС;
- двајца членови кои се експерти во областа на институцијата, кои ги предлага претпоставениот функционер и
- еден член од базата на експерти за управување со човечки ресурси. 
(5) Претседател на Одборот е еден од членовите на Комисијата, а секретарот е членот од   базата на експерти за спроведување на постапките за селекција.
База на експерти за спроведување на постапките за селекција
Член 27
(1)Комисијата за ВРС објавува јавен оглас за експерти за спроведување на постапките за селекција од областа на управување со човечки ресурси, со цел формирање на база на експерти. 
(2)Начинот на избор и формата на базата на експерти, формата и содржината на јавниот оглас и надоместокот за експертите, ги пропишува министерот за информатичко општество и администрација.
Утврдување на описот на високото раководно место
Член 28
(1) Одборот подготвува опис на високото раководно место заснован на компетенции за високото раководно место и го доставува до претпоставениот функционер.
(2) Претпоставениот функционер дава забелешки за описот на работното место.
(3) Министерот за информатичко општество и администрација ја пропишува рамката на  компетенции за високите раководни места и формата и содржината на образецот за описот на работното место заснован на компетенции на предлог на Комисијата за ВРС. 
Јавен оглас за високо раководно место
Член 29
(1) Јавниот оглас за пополнување на високо раководно место се објавува на веб страниците на Комисијата за ВРС, Собранието на Република Северна Македонија, Владата на Република Северна Македонија, општините, градот Скопје и општините во градот Скопје, Агенцијата за администрација и институцијата во која се пополнува високото раководно место.
(2) Во јавниот оглас се назначува називот на институцијата, називот на високото раководно место и описот на високото раководно место.

(3) Рокот за пријавување на јавниот оглас од ставот (1) на овој член не може да биде пократок од 20 дена од денот на објавувањето.

Фази на постапката за селекција на високите раководители

Член 30
(1)Постапката за селекција на високите раководители се состои од административна селекција  и интервју.
(2)На барање на одборот, пред спроведување на интервјуто може да се организира тестирање.
Административна селекција
Член 31
(1) Административната селекција се состои од:

- проверка на исполнувањето на условите наведени во јавниот оглас и

- бодување на кандидати кои ги исполнуваат условите.

(2) За кандидатите за кои во текот на административната селекција е утврдено дека не ги исполнуваат условите утврдени во јавниот оглас или не ги доставиле потребните докази, завршува постапката за селекција.
Тестирање на кандидатите
Член 32
(1) Заради дополнителна проверка на компетенциите на кандидатите, Одборот може да организира тестирање. 
(2) Одборот е должен да ги извести кандидатите за тестирањето на денот на завршување на административната селекција, со податоци за содржината и формата на тестирањето. 
Интервју
Член 33
(1) Одборот спроведува интервју со сите кандидати кои ја поминале административната селекција и тестирањето, доколку било спроведено.
(2) Интервјуто се снима и се објавува на веб страницата на Комисијата за ВРС по завршување на постапката за селекција.


Конечна листа

Член 34
(1) По завршување на интервјуто, Одборот подготвува конечна листа со најмногу три најуспешни кандидати за високото раководно место, придружена со извештај и мислење на одборот за секој поединечен кандидат.
(2) Комисијата за ВРС ја испраќа листата од ставот (1) на овој член на претпоставениот функционер.
(3) Претпоставениот функционер е должен да спроведе интервју со секој од кандидатите од листата од  ставот (1)  на овој член.
Одлука за избор на висок раководител
Член 35
(1)Претпоставениот функционер во рок од 15 дена од денот на приемот на листата  од член 34 став (1) од овој закон, донесува одлука за избор.
(2) Одлуката за избор на високиот раководител се објавува во „Службен весник на Република Северна Македонија“ односно во соодветниот службен гласник, како и на официјалните веб  страници на Комисијата за ВРС, Собранието на Република Северна Македонија, Владата на Република Северна Македонија, општините, градот Скопје и општините во градот Скопје, Агенцијата за администрација и институцијата во која се пополнува високото раководно место.

(4) На веб страница на Комисијата за ВРС се објавува одлуката за избор придружена со мислењето за избраниот кандидат подготвено од Одборот.

(5) По конечната одлука за избор, претпоставениот функционер, со поединечен акт го назначува избраниот кандидат, со кој ги утврдува сите права и обврски што произлегуваат од назначувањето.

(6) Комисијата за ВРС може со едногласна одлука да ја запре и повтори секоја постапка за селекција доколку квалитетот на кандидатите не се смета за задоволувачки.
(7) Постапката за селекција на висок раководител трае најмногу 3 месеци. Ако постапката се повтори, претседателот на Комисијата за ВРС утврдува рок не подолг од три месеци во кој повторената постапка треба да заврши.
Правна заштита

Член 36
Незадоволните кандидати од одлуката за избор за високо раководно место имаат право на жалба до Државната комисија за одлучување во управна постапка и постапка од работен однос во втор степен, во рок од 15 дена од денот на објавување на одлуката за избор на кандидатот за висок раководител. 
Вршител на должност

Член 37
(1) Во случај кога поради објективни причини, како што се немање доволно кандидати, предвремен престанок на мандатот, пролонгирање на постапката за селекција и друго, претпоставениот функционер може да назначи вршител на должност до избор на висок раководител од редот на вработените во институцијата.
(2) Комисијата за ВРС со одлука определува колку трае мандатот на вршителот на должност во секој поединечен случај. 

(3) Одлуката од ставот (2) на овој член се објавува на веб страниците на Комисијата за ВРС, Собранието на Република Северна Македонија, Владата на Република Северна Македонија, општините, градот Скопје и општините во градот Скопје, Агенцијата за администрација и институцијата во која се пополнува високото раководно место.

Правилник за спроведување на постапка за селекција на високите раководители

Член 38
Формата и содржината на барањето за објавување на јавниот оглас, формата и содржината на јавниот оглас, начинот на поднесување на пријавата, начинот на избор на кандидати и бодувањето во различни фази на селекција, како и други прашања поврзани со спроведувањето на постапката за пополнување на високите раководни места, ги пропишува министерот за информатичко општество и администрација на предлог на Комисијата за ВРС.

ГЛАВА VI
ПРАВА И ДОЛЖНОСТИ НА ВИСОКИТЕ РАКОВОДИТЕЛИ
Основ на должностите

Член 39
(1) За правата на високите раководители се применуваат одредбите од Законот за вработените во јавниот сектор и општите прописи за работните односи, доколку не се во спротивност со одредбите од овој закон.
(2)Општите должности на високите раководители се уредуваат со овој закон.
(3)За прашањата кои не се уредени со овој закон, а се однесуваат на правата и должностите на високите раководители се применуваат законите од кои произлегуваат тие права и должности.
Должност за извршување на работите и на работните задачи
Член 40
(1) Високиот раководител е должен да постапува во согласност со закон, стратешките и програмските приоритети на институцијата, како и насоките и задолженијата дадени од претпоставениот функционер.
(2) Доколку високиот раководител има сомнежи за законитоста на добиената насока или задолжение, има право да побара мислење од соодветната институција
(3) Доколку високиот раководител смета дека дадената насока или задолжение не е во согласност со Уставот, со законите и/или со другите прописи, должен е за тоа да му укаже на претпоставениот функционер.
(4) Доколку претпоставениот функционер ја повтори дадената насока или задолжение од ставот (3) на овој член, високиот раководител за тоа ќе ја извести Државна комисија за спречување на корупција и други надлежни институции.
(5) Во случај на одбивање на насока или задолжение од страна на министер или градоначалник, високиот раководител е должен да ја извести Владата на Република Северна Македонија, односно Советот на општината за причините поради кои тој не постапил по добиената насока или задолжение. 

(6) Доколку високиот раководител не постапи согласно ставовите (3), (4) и (5) на овој член, и ја изврши насоката или задолжението, за истото е одговорен исто како и претпоставениот функционер кој му ја дал таа насока, односно задолжение.
Ограничувања на политичкото дејствување 
Член 41
(1) Високите раководители, со членството во политичка партија и со учеството во партиските активности, не смеат да го доведат во прашање вршењето на надлежностите на институцијата со која управуваат.

(2) Високите раководители не смеат да користат никакви ресурси и средства на институцијата за политички активности. 
Етички кодекс за висока раководна служба
Член 41
(1) Во вршењето на должностите и задачите високите раководители се придржуваат кон највисоките стандарди за личен интегритет и професионална етика и се придржуваат кон актите што ги регулираат овие стандарди.
(2) Комисијата за ВРС усвојува Етички кодекс за висока раководна служба.
Евиденција на институционалните ресурси

Член 42
Високите раководители се должни да се грижат за уредно водење на евиденција на информациите и податоците, како и за материјалните средства со кои располага институцијата. 

ГЛАВА VII
УПРАВУВАЊЕ СО УЧИНОКОТ НА ВИСОКИОТ РАКОВОДИТЕЛ
Утврдување на институционалните цели

Член 43
(1) Високиот раководител е должен да му достави на претпоставениот функционер тригодишен стратешки годишен план за работа за институцијата во согласност со закон, како и годишен план за работа.
(2) Претпоставениот функционер и високиот раководител во последните три месеци од тековната година се договораат за годишниот план за следната година и ги утврдуваат годишните цели на институцијата.
Следење на учинокот на високите раководители
Член 44
(1) Претпоставениот функционер заеднички со високиот раководител ги договораат и утврдуваат годишните цели на високиот раководител најдоцна до 31 јануари во тековната година.
(2) Учинокот на високиот раководител се оценува врз основа на степенот на имплементација на годишниот план за работа и извршувањето на утврдените годишни цели.
(3) Претпоставениот функционер ќе го оцени учинокот на високиот раководител преку само оценување и интервју спроведено до крајот на првиот квартал од тековната за претходната година.
(4) Учинокот на високиот раководител може да се оцени со три описни оценки:

- „целосно ги исполнува институционалните цели“;
- „задоволително ги исполнува институционалните цели“ и
- „незадоволително ги исполнува институционалните цели“.

(5) Претпоставениот функционер го доставува образецот за оценување на работата на секој висок раководител до Комисијата за ВРС најдоцна до 31 декември во тековната година.
(6) Министерот за информатичко општество и администрација на предлог на Комисијата за ВРС го пропишува начинот на спроведување на постапката за оценување, како и формата и содржината на образецот за оценување на високите раководители.
ГЛАВА VIII
СТРУЧНО УСОВРШУВАЊЕ И РАЗВОЈ
Стручно усовршување и развој на високиот раководител
Член 45
(1) Високиот раководител има право и обврска за постојано стручно усовршување и развој за успешно остварување на институционалните цели и другите работни задачи.
(2) Министерството за информатичко општество и администрација, утврдува програма за обука за високите раководители, врз основа на потребите за нивна обука.

(3) Програмата за обука од ставот (2) на овој член содржи Каталог на задолжителни генерички обуки и специјализирани обуки.

Стручно усовршување и развој на Комисијата за ВРС и одборите
Член 46
(1) Комисијата за ВРС и членовите на одборите за селекција имаат обврска за задолжителни обуки за постапката за селекција.
(2) Обуките од ставот 1 на овој член се составен дел на Каталогот од ставот 3 на член 45.
ГЛАВА IX
ПРЕСТАНОК НА МАНДАТОТ НА ВИСОКИТЕ РАКОВОДИТЕЛ
Мандат

Член 47
(1) По истекот на мандатот од пет години, на високиот раководител му престанува работниот однос во институцијата во која бил назначен. 
(2) Доколку во текот на мандатот високиот раководител најмалку два пати бил оценет со „целосно ги исполнува институционалните цели и очекуваните резултати“, претпоставениот функционер во консултација со Комисијата за ВРС, може да му го продолжи работниот однос за дополнителни три години, без спроведување на нова постапка за селекција. 
(3) Високиот раководител, во последната година од својот мандат, има право да се пријави на секој нов јавен оглас за високо раководно место. 

Разрешување на високите раководители пред истекот на мандатот
Член 48
Претпоставениот функционер, може да го разреши високиот раководител пред истекот на мандатот: 

· ако не ги остварува очекуваните резултати, утврдени во Годишниот план за работа на институцијата; 

· ако е оценет со „незадоволително ги исполнува институционалните цели“,

· на негово барање, 

· ако е правосилно осуден за кривично дело, 

· ако не е во можност да ја извршува должноста повеќе од три месеци во континуитет или
· ако се утврди дека во постапката за негово именување дал невистинити податоци.
Престанок на мандатот на високите раководители по сила на закон
Член 49
Претпоставениот функционер го разрешува високиот раководител пред истекот на мандатот по сила на закон:
· во случај на смрт;

· ако исполнил услови за старосна пензија или

· ако ја изгубил деловната способност. 

Заштита на правата на високиот раководители во случај на престанок на мандатот
Член 50
(1) На високите раководители кои пред изборот на високо раководно место биле вработени во јавниот сектор, им мируваат правата и должностите од работниот однос.

(2) Високите раководител од ставот (1) на овој член имаат право во рок од пет работни дена по престанувањето на мандатот, да се вратат во институцијата од каде што заминале на работно место најмалку на исто ниво на кое биле пред да бидат назначени за високи раководител.

Глава X
ПЛАТА И НАДОМЕСТОЦИ НА ПЛАТА НА ВИСОКИТЕ РАКОВОДИТЕЛИ

Плата и надоместоци

Член 51
(1) Високиот раководител има право на плата и надоместоци на плата под услови и критериуми утврдени со законот кој ја регулира платата на избраните и именуваните лица.
(2) Податоците за платата и надоместоците на платата на високите раководители се информации од јавен карактер и треба да бидат објавени на веб страната на институцијата. 

Глава XI
НАДЗОР И ИНСПЕКЦИСКИ НАДЗОР НАД СПРОВЕДУВАЊЕТО НА ЗАКОНОТ

Надзор над спроведување на законот
Член 52
 (1) За спроведување на овој закон се грижи Комисијата за ВРС и Министерството за информатичко општество и администрација.

(2) Инспекциски надзор над спроведувањето на одредбите од овој закон, како и на прописите донесени врз основа на овој закон, врши Државниот управен инспекторат.

Глава XII
ПРЕОДНИ И ЗАВРШНИ ОДРЕДБИ
Примена на законот
Член 53
(1) Високите раководители назначени до денот на започнување со примена на овој закон ја извршуваат својата функција се до денот на истекувањето на нивниот мандат, согласно со законите по кои се избрани, односно именувани. 
АЛТЕРНАТИВА на ставот 1:  (1)
Високите раководители назначени до денот на започнување со примена на овој закон ја извршуваат својата функција се до денот на истекувањето на нивниот мандат, согласно со законите по кои се избрани, односно именувани, но не подоцна од 1 мај 2020 година.
(2) Вршителите на должност назначени до денот на започнување со примена на овој закон ја вршат својата функција најмногу три месеци од денот на формирање на Комисијата за ВРС.

Фази во примената на законот

Член 54
(1) Овој закон за високите раководни места во самостојните органи на државната управа и органи во состав на министерствата, одговорни пред Владата на Република Северна Македонија и министерствата ќе отпочне да се применува во рок од шест месеци од денот на неговото влегување во сила.
(2) Овој закон за високите раководни места во општините, градот Скопје и општините во градот Скопје ќе отпочне да се применува од денот на завршувањето на локалните избори во 2021 година.
(3) Овој закон за високите раководни места во јавните претпријатија, јавните здравствени установи и  акционерските друштва во целосна државна сопственост, ќе отпочне да се применува во рок од една година од денот на неговото влегување во сила.
(4) Во случај на неотпочнување со примена на ставовите (1), (2) и (3) од овој член, Комисијата за ВРС отпочнува постапка за селекција на висок раководител согласно овој закон.

Донесување на подзаконски акти

Член 55
(1) Подзаконските акти пропишани со овој закон ќе се донесат во рок од шест месеци од денот на влегување во сила на овој закон.

Започнати постапки

Член 56
(1) Постапките за избор или именување на високи раководители започнати до денот на отпочнување со примена на овој закон, ќе се завршат согласно законот со кој се основани.
Усогласување на материјалните закони

Член 57
Материјалните закони со кои се регулираат високите раководни места опфатени со овој закон ќе се усогласат со одредбите од овој закон, во рок од шест месеци од денот на влегување во сила на овој закон.  
Влегување во сила и примена

Член 58
Овој закон влегува во сила осмиот ден од денот на објавувањето во “Службен весник на Република Северна Македонија.
